Бала яхшы укысын дисәң...

(ата-аналар өчен консультация)

Һәрбер ата-ана баласын мәктәпкә җибәргәндә  әйбәт укысын, аңлы, акыллы бала булып үссен , укытучылары, классташлары белән яхшы мөнәсәбәттә булсын дип  хыяллана. Баланың укырга-язарга җиңел өйрәнүенә, математика һәм башка фәннәрне әйбәт үзләштерүенә, гомүмән мәктәптә яхшы укуында, башкалар белән аралашуда баланың сөйләме зур урын тота.
  Баланың мәктәпкә барганда билгеле бер күләмдә сүзлек запасы булырга тиеш. Алай гына да түгел, бу сүзләрдән бала дөрес файдаланырга, бәйләнешле итеп сөйли, җөмләләр төзи белергә, күргәннәрен, уйлаганнарын сөйләп бирә белергә тиеш. Бу эш яхшы дәрәҗәдә балалар бакчасында алып барыла. Балалар белән сөйләм үстерү, тирә-юнь белән танышу буенча шөгыльләр үткәрелә. Бакчада балалар үзара сөйләшәләр, уеннарда диалогик сөйләмнәрен үстерәләр, зурлар белән аралашырга өйрәнәләр. Ләкин бу гына аз, бала белән өйдә дә шөгыльләнергә кирәк. Мәктәпкәчә чордагы балалар бик кызыксынучан, күп сорау бирүчән булалар, аларга барысын да белергә телиләр. Ата-аналар баланың биргән сорауларына һәрвакыт җавап бирсә, аңа китаплар укыса, даими рәвештә аралашса бу яхшы нәтиҗәгә китерә. 
 Беренче сыйныфка кергән бала дәрестә укыганны, укытучы аңлатканны, үзенең ишеткәннәрен сөйләп бирә белергә, картинага карап фикер йөртә алырга тиеш. Бу эшне балалар бакчасында гына түгел, өйдә дә оештырырга кирәк. Ата-аналар балага рәсемле китаплар укый, аның рәсемгә карап сөйләвен тыңлый алалар. Балалар белән җырлау, аларга кызыклы әкиятләр сөйләү, табышмаклар әйтешү да яхшы нәтиҗәгә китерә. Болар өстенә, бала бер-ике куплетлы шигырьләрне сезнең белән ятлый, ятлаганын тартынмыйча сөйли, балалар җырларын өйрәнә һәм аларны оялмыйча җырлап бирергә тиеш. Балалар бакчасында тәрбиячеләр өйдә ятлау өчен шигырьләр тараталар һәм шул вакытта кайбер ата-ана ризасызлык белдерә: ”минем ятлап утырырга вакытым юк”, “әле яңарак кына ятлаган идек” дип тәрбиячеләргә җавап кайтаралар. Ә бит шигырьләр ятлау баланың хәтер сәләтен яхшырта, зиһеннәрен үстерә. Балалар көне буе телевизор артында утыралар, компьютерда уйныйлар дип уфтанабыз. Моннан да файда алып була: мультфильм, уен яки тапшыру беткәч бала белән аның эчтәлеге буенча сөйләшергә кирәк. “Син нәрсә карадың? Кем турында? Ул нишләгән? Ул яхшы эшләгәнме, юкмы? Сиңа кем ошады? Ә син бу очракта нишләр идең?” сорауларын бирергә була. Бу сорауларга җавап биргәндә баланың сөйләм теле дә, уйлау, фикер йөртү сәләте дә камилләшә. Ул үзенең уй-фикерләрен әйтергә, логик һәм образлы фикер йөртергә өйрәнә.

Сөйләм телен үстерү буенча гаиләдә алып барылган эшнең балада туган телгә мәхәббәт тәрбияләве дә бик әһәмиятле. Моның өчен өйдә туган телдә сөйләшү генә түгел, ә баланы татар язучылары әсәрләре, балалар фольклоры белән таныштырырга кирәк. Хәзерге вакытта кибетләрдә бик кызыклы, мавыктыргыч, зәвыклы итеп, баланы кызыксындырырлык итеп төзелгән китаплар сатыла. Шуларны сатып алып бала белән бергәләп уку да яхшы нәтиҗә бирә. Һәр ата-ананың гаиләдә өй китапханәсе булуы, анда балалар өчен язылган китаплар булуы мөһим. Бу китапханәне бала үз итсен, андагы  китапларны саклап тотарга, кадерләргә өйрәнсен.

Балалар китапханәсендә Габдулла Тукай, Муса Җәлил, Бари Рәхмәт, Шәүкәт Галиев, райондашларыбыз Дамир Гарифуллин, Вәсимә Хәйруллина һ.б. шагыйрьләрнең балалар өчен язылган шигырьләр җыентыклары, Абдулла Алиш, Гариф Гобәй һ.б. әдипләрнең әсәрләре, халык әкиятләре, балалар фольклорын туплаган китаплар үз урынын алсын иде. Андагы әсәрләрне бергәләп уку, рәсемнәрен карау баланың зиһенен үстерергә һәм ата-ана белән бала арасында  тагы да җылы мөнәсәбәтләр тудырырга ярдәм итәр.
 Бала- ата-ананың көзгесе диләр. Иң элек үз сөйләмегезгә игътибар итегез. Үз сөйләмегез дөрес булганда гына баланың сөйләме дөрес, матур булыр.
Күпчелек ата-аналар бала белән утырырга вакытым юк диләр. Балага һәрвакыт вакыт табарга кирәк, ул– сезнең киләчәгегез. Иренмәгез, акыллы, зиһенле бала үссен дисәгез балагыз белән шөгыльләнегез.
